
2 TIMOTI
Polo'a ali'ya'amo alagi alino hano
huteno'ae'mo mani henaga avo'mo

kaetege'apae'mo amagi'nageno fali'niye.
Polo'a ani kavatefe'mo huno'ae'mo, kola'mimo
ma mopafi'mo ai'na laki'na atale'na visuva
kana'nimo ago hogo hu'niye, huno huteno
avo'mo kae'niye. (4:6). Ani kavafe'mo agesamo
afiteno'ae'mo Timoti'a o'ataleno atafauno alagi
huno maisiyafe'mo mani avo'mo Kkae'niye.
Polo'a hu'niya kavafe'mo ava gemo huno,
ani agufa kava'mo huka maiyo, huno avo'mo
kae'niye.

1 Goti'a, Kalaisi Yesupi'mo maige maige
hu'a maisaya ya'mo ali'na apamiguve, huno
hu'niye. =~ Mani gelefe'mo, Yesu Kalaisi apa
veka'amo maigane, huno naha pai'nige'nae'mo
nagaemo Polo'mamo ali'ya'amo alisuvafe'mo
hau'nigeno navaleno nate'niye. 2 Nahau'niya
mafa'ne'nimo Timotigae'mo avo'mo nekaove.

Afotimo Goti'e Ala kava netimo Kalaisi Yesu'e'mo
fiku kaha mae'ana hanau hu'ana kate'anageno

kaipamo'mo falu hino.

Timoti'mo lokiya vaino atesiya agufa gemo ha
pai'niya gemae
3 Naginagomogi Gotife'mo mono ali'ya'amo
ali'naya kava hu'ma nagupi mafa'nemo'a hosu
kava'mo hane, huno nosige'nae'mo mono
ali'ya'amo ne'aluve. Ani kava hu'na kagaefe'mo
nagesamo ne'afi'nae'mo Gotife'mo muki afina'ae

afina'ae'mo okatale'na feluga'e hani'ilaga'e'mo

hao ke he'na nunumu'mo nehuve. 4 Kaunumo
nelamiya kavafe'mo nagesamo afite'nae'mo

kagesugeno'ae'mo naipafi'mo namogaga
aisiya ya'mo havai tesiyafe'mo nahau'niye.
5> Kagaefe'mo nagesamo afilma ho hu'nae'mo,
lama ge huno agesa afino fatago hu'niye,
hu'na nehuve. Mani agufa lama ge kava'mo
hogoteno alemokamo'mo Lovisi aipafi'mo
hane'nigeno itakamo'mo Yunisi aipafi'e'mo
hane'niya kava huno kagae kaipafi'mo
hane'niye, hu'na ago age'nova'mofe'mo
lole nagesamo o'afi'nofa magoke nagesamo

ne'afuve. ¢ Ani kava huka mai'nana'mofe'mo
kagesamo afika ho hisanafe'mo kaha nepauve.

Nagaemo  kagaete'mo naya'mo male'na
kate'nogeno'ae'mo Goti'a lokiya'amo ago
alino kami'niye. Kami'niya lokiya'amo'mo
ata legekana huno yu oseno mago'e huno
lesiyafe'mo fu huka kaegeno'ao leno.
7 Na kava nehiya'mofe'mae. Goti'a alino
lami'niya Auneme'amo'mo laipafi'mo ali'ya'mo
ne'aligetae'mo lamo'ya o'aita himamu'amo
alilmeta lahau layamopafi'mo lahau'nigeta
lagesamo ne'afuna kavate'mo ne'yagaune.
8 Alino lami'niya'mofe'mo Ala kava netimo
faigoko ge'amo aeka hakalo huka hapa
paisanafe'mo kavagage osinageka Kalaisi
agi'alefe'mo kalavusifi'mo mai'nova vekae'mo
kavagage osino. Kavagagemo osinageka faigoko
gelefe'mo hanageke ya'mo alisayafe'mo Goti
himamu'aleti'mo kanamo aliyo. Nagaemo
kana ali'mova kava huka kanamo aligeta'ao.

9 Goti'a lagufamo alino katino latesigeta
laote vaya'amo maisunafe'mo keya aeno ge
hu'niye. Alagepa ali'ya'mo ali'nona kavateti'mo
keya aeno ge osu'nifa nagai'nige'mo hapa
maegauve, huno hu'niyanageno'ae'mo fiku
laha maeno lamisiya kava'alefe'mo keya aeno
ge hu'niye. Ema akeya'vilaga ma mopamo
alo osu'niya afina'mo hogoteno Goti'a Kalaisi
Yesupi'mo mai'nonageno'ae'mo fiku laha maeno
lami'niye. 10 Akeya'vilaga lami'niya'monanafa
Yesu Kalaisi'a lagufamo alino katino lateno
lahau ne'vaiya vekamo afole ai'nigeno'ae'mo
hemenimo ani kava'mo laulagale'mo ago afole
ai'nigeta age'none. Agaemo nefaluna kava'mo
lokiya'amo alino hano huno ataleteno agai'ae'mo
alagepa faigoko ge'aleti'mo maige maige hu'a
maisaya ya'mo alino afole aino ate'niye. 11 Goti'a
ani faigoko ge'amo ae'na hakalo hu'na hapa
nepauva vekamo maige apa veka'amo maige alu
nofi vaya'aina ali'na apaya ne'malova veka'amo
maige hu'na maisuvafe'mo ago lekana paino
nate'niye. 12 Ani ali'ya ne'aluva'mofe'mo mani
kanamo ali'na mai'nova'monanafa navagage
alagi nosiye. Nagaemo naha maesiyafe'mo ina
lafe'mo nagesa afi'na fatago hu'nofi hu'na ago
age'na aeto hu'nove. Nagaemo agete'nae'mo
ami'nova yate'mo afa'a yagaino nateme nateme
ne'viyanageno agai'a afinake'mo afole aigiye,
hu'na nagesamo afisuvafe'mo alino nave
li'nige'na ago age'nove.

13 Kagaemo ali'na kaya male'nogeka afi'nana
gele'mo atafauka alagi huvo. Ani gemo'a

kaita haugekana huno ohane'neno vaya'mo
alino hapageno ne'apateya gemo akame hisana

kava'mo aune'amo ali'na kave li'nove. Kalaisi
Yesupi'mo mai'nekae'mo kagesamo afika fa-

tago nehukae'mo kahau kayamopafi'mo ka-
hau'nisigeka ani gemo atafauka alagi huvo.
14 Goti'a faigoko ge'ale'mo yagaika atesanafe'mo
alino kami'niye. Ani faigoko ge'ale'mo laipafi'mo
mai'niya aote Auneme'amo himamu'aleti'mo ya-
gaika ato.

15 Ago afi'nanana muki Esiya kotega vayanagi
Esiya vekala'mo Fiselasi'agi Hemosenisi'agi
hu'a ago natale'nae. 1617 Ala kava ne'mo'a
Onesifolasi'e afamo anaga'a'e'mo hau huno
apateno. Onesifolasi'a kalavusifi'mo mai'nova
kavafe'mo avagage osu'nigeno Lomu taonifi'mo
eno ava'yi huteno lusi kava huno kahauya
huno nageno nava teteno'ae'mo muki
afina'mo naha maege naha maege huno naha
mae'nigeno'ae'mo naipamo'mo falu hu'niye.
18 Efasasi taonifi'mo mai'nogeno'ae'mo muki
afina'ae'mo naha mae'niya kava'mo ago
age'nane. Nagaemo Ala kava nefe'mo, kagae
afina'mo afole aisigekae'mo kahau huka ato,
hu'na nunumu'mo hu'na ne'atove.

2

Alagepa ati vekamo maiyo, huno ha pai'niya
gemae

1 Ani kava'mo hu'niya'mofe'mo kagaemo
mafa'ne'nimogamo Kalaisi Yesu'a fiku kaha
maeno kami'niya kavateti'mo lokiya vaika
maiyo. 2 Nagaemo muki vaya'aife'mo ae'na

hakalo hu'na hapa pai'nogekae'mo apakae'e'mo
magokepi lokaeka mai'nekae'mo kagaemo
ago afi'mane. Kagaemo ani afi'mana gemo
muki afina'mo alagepa hu'a ali'ya'mo ne'aliya
vaya'mogi ani gele'mo yagai'a atesayafe'mo
alika apamige'apao ali'ne'a mago'e hu'a alu
vaya'aina ali'a apaya maleyo. 3 Ani kavatefe'mo
kagaemo Yesu Kalaisi alagepa ati veka'agana
huka mai'neka kanamo alige alige huka
maiyo. 4 Ati vaya'mogimo kame hisayafe'mo
ma mopafi ya'mo'a apatafauno apatesiya
agufa ali'ya'mo no'aliye. Ati ali'yate'mo
apavaleno alino apate'niya vekamo'a amuse
huno apatesiyafe'mae. 5> Nagu nagu hu'a yokalo
nelaya vaya'mogimo nagu nagu hisaya ke'aepa
gemo akame osisayana hu male'naya ya'mo
afa'a o'aligae. 6 Hoyamo ayamufa valeno alino
ne'vaiya vekamo'a hogoteno hoya'afati'mo
lesiya ne'ya'mo aligiye. 7 Mani nehuva gee'mo
kagesa afifi huka mai'negeno'ao Ala kava
ne'mo'a alino kamisigekae'mo muki ge'amo
afika aeto hugane. 8 Yesu Kalaisi'a Nevini
aginago'amo'mo alagepa faigoko ge'nilefe'mo
fali'niyateti'mo ago alino he tino ate'niya
kavafe'mo kage okanika kagesa afifi huka maiyo.
9 Mani Goti gelefe'mo hu'apae'mo, hosu kava'mo
nehiya vekamo mai'niye, hu'a hute'a nofi ki'a
nate'naya'monanafa Goti ge'amo aino atagu
ofaesiyafe'mo nofi ki'a o'ate'nae. 10 Nagaemo
lekana paino apate'niya vaya'mo Kalaisi
Yesupi'mo mai'nisageno Goti'a apakufamo alino
katino apatesige'apae'mo ha le konali ya'amo

alite'a maige maige hu'a maisayafe'mo Goti
ali'ya'amo o'atale'na ne'ali'nae'mo muki alu
kana ya alu kana ya'mo ne'aluve. 11 Lama
gee'mo lagesa afita fatago nehuna gemo
hane'niyana, Agae'e'mo fali'nisunana agae'e'mo
afa'a maigune. 12 Alagi o'ataleta kanamo alime
alime ne'visunana kini vayakana huta agae'e'mo
magokepi lokaeta mai'neta yagaita apategaune.
Lagaemo agaefe'mo o'age'nona vekae, huta
nehisunana lagaefe'mo o'apake'nova vayane,
huno hugiye. 13 Lagaemo, akame hugune, huta
hutetae'mo akame nosisunana agaemo huguve,
huno hu male'nisiya gemo akame hugiye.
Huguve, huno nehiya gemo alagi o'ataleno afa'a
akame nehiya vekamo mai'niya'mofe'mae.

Alagepa huka ali'ya’'mo aliyo, huno ha pai'niya
gemae

14 Ani gee'mo muki afina'mo apakesamo
afisayafe'mo ina ge huka hapa paiyo. Ala kava
ne'mo aulagale'mo mai'ne'nae'mo, alu ge alu
geleti'mo ge vaitapa kaveta osiyo, huka hapa
paiyo. Ani agufa gemo'a afisaya vaya'aina
hapa o'maegaifa alino hosu huno'age'mo
apategaiye. 15 Goti'a kagaefe'mo, Naulagale'mo
alagepa ali'ya'mo ne'aline, huno husiyafe'mo
kayamukiki huvo. Avagage osisiya agufa
ali'va'mo ne'aliya vekagana huka lama
gelefe'mo alagepa huka ali'ya'mo aliyo.
16 Aligana'monanafa ma mopafi ge'e afa ge'e'mo
nehisagekae'mo maika halove huka apato. Ani
agufa gemo'a hapa o'maesige'a Gotife'mo mono
osu'a mago'e hu'a hosu kava'mo hugae. 17 Ani

agufa hosu gemo'a apamu'mo apaleteno ko
nesiya agufa kavakana huno aleme aleme uno ko
sino alopa hegaiye. Ani agufa gemo ali'ana
apaya male'na'a vekala'mo Haimeniyasi'e
Failitasi'e'mo mai'na'ae. 18 Anakaemo alagepa
ka'mo atale u'anae'mo, agaegi'e'mo ago
he ti'nonanageta falisunateti'mo halate he
otigune, hu'ana hapa pai'na'age'apae'mo
mago vaya'amogi apakesa afi'a fatago hu'naya
kava'apimo'mo heleve hugekana huno asagauno
ai'niye. 19 Asagauno ai'niya'monanafa Goti
no'amo lokiya yafate'mo faino ate'niya yafa'mo
afa'a hane'niye. Goti'a faino ate'niya yafate'mo
alagena ya'mo hu male'niya yate'mo hane'niya
gemo'a huno'ae'mo, Ala kava ne'mo'a vaya'amo
apake'niye, huno huteno mago'e gemo'a
huno'ae'mo, Muki vaya'amogimo Kalaisi
agi'amo ne'aya vaya'mogi hosu kavategati'mo
atale'a viyo, huno hu male'niye.

20 Goti vaya'amo afa'a maigaya'monanafa
alopa nopi'mo lusi monileti'mo miya nefaiya
yuvapamo goli yafateti'mo alo hu'naya yuvapa'e
siluva yafateti'mo alo hu'naya yuvapa'age'mo
ohane'nifa yosaleti'mo alo hu'naya yuvapagl
mopaleti'mo alo hu'maya  yuvapa'enagi
huno hane'niye. Mago yuvapa'amo alagepa
ali'ya'mo alisiya yuvapamo hane'nigeno mago
yuvapamo'amo hosu ali'ya'mo alisiya yuvapamo
hane'niye. 21 Mago vekamo'a ani hosu yatefe'mo
aeno kalo paeno atesigeno'ae'mo alagepa
yuvapagana huno mai'nisigeno kava veka'amo'a
muki alagepa ali'ya'ale'mo avaleno ategaiye.
22 Neya vaya'mogimo apakufamo'mo hau'niya

kava'mo nehaya kavategati'mo ataleka kaune
hetaleka eka yaveyave apaipafati'mo Ala kava
nefe'mo ge nehaya vaya'e'mo magokepi'mo
lokaetapa mai'netapae'mo fatago kavanagi
lapau lapayamopafi'mo nelapaiya kavanagi
yuna lapaipa nekaliya kavanagi hutapa
atafausayafe'mo vegala aeyo. 23 Negi malete'a
fiku gemo huge afige hu'a ne'maisaya'mo'mo
ago afi'manana gege'mo vaige vaige hu'a
maigayanagi maika halove huka apato. 24 Ala
kava ne'mo ali'ya'amo ne'alisiya vekamo'a
geleti'mo kaveta osuno muki vaya'aitegamo yagu
yaga kavake'mo huge alagepa huno alino apaya
malege o'afi'nisaya vaya'aife'mo aipamo leno
o'apateno yuna aipamo kalino apatege huno
maisiya vekage'mo maino. 25 Agaemo gemo
amagi'a ne'atagaya vaya'aife'mo himu'namu
gefati'mo osuno vase vase gemo huno alino api
aino apategaiye. Goti'a apaipamo alino afe leno
apatesige'apae'mo lama ge'amo afisafi o'afisafi,
huno vase vase gefati'mo hugiye. 26 Satani'mo
ge'amo akame hisayafe'mo ane'aifi'mo hegekana
huno apatafau'niye. Alagepa ali'ya'mo
ne'aliya vekamo'a apakaetegamo ge hugefe'mo
huno'ae'mo vase vase huno ge hisige'apae'mo
ane'aifati'mo ae'a kasalo paegae.

3

Henaga'amo asole hanageke ya'mo afole
aigiye, huno hu'niya gemae

1 Mani hemeni kaha paisuva gemo alagepa
huka afiyo. Henaga'amo hosu afina'mo

afole aisige'apae'mo lusi kanamo aligae.
2 Vaya'mogimo apakai'apieke'mo hapauge
monie'mo hapa'ye huge apakai'apieke'mo ge
hu'a apaki'apile'mo ali'a asaga huge ala vaya'mo
mai'none, hu'a apakesamo afige hu'a faipa hu'a
apatege ita'api afo'apimogi ge'apimo o'afige
hapao ke osege apaote kava'mo osuge hu'a
maigae. 3 Apakaemo afamo anaga'apie'mo
ohapauge vaya'ai hosu kava'apilefe'mo afa'a
ateyo, hu'a osuge hu'a faipa hu'a apatege
hapau'niya kavate'mo alagepa hu'a yagai'a
o'apatege hapau hu'a o'apatege muki alagepa
kavatefe'mo apaini hu'a atege hu'a maigae.
4 Apakaemo kutulu ya'mo nege apakesamo
o'afi'me'a malage hu'a huge ala vaya'mo
mai'none, hu'a himu'nmamu gemo huge hu'a
Gotife'mo  ohapau'nisige'a  apakufamo'mo
hau'niya kavafeke'mo apamogaga aigae.
5 Apakaemo Gotife'mo amega apakufaleti'mo
mono nehaya'mofe'mo nehaya kava'apileti'mo
hu'apae'mo, Goti himamu'aleti'mo apaipafi'mo
ali'va'mo no'aliye, hu'a ali'a apave neliye.
Ani agufa vaya'mo apataleka kaote maiyo.
6 Mago ani agufa vaya'mogi vaya'ai nopi'mo
kesi kateti'mo hai'a alagepa hu'a apakesamo
no'afiya a'nme anaga'aina ge'apileti'mo nofi
kigekana hu'a ne'apatae. A'nemogi hosu
kava'apimo'a lusi kana hu'nigeno asole yafe'mo
hapa'ye nehiya kava'apimo'a apavayu hulino
ne'viye. 7 Muki afina'mo gemo afige afige hu'a
mai'naya'monanafa lama gemo afa'a afi'a aeto
osugae. 8 Akeya'vilagamo Yanisi'e Yamalisi'e'mo

Mosesefe'mo kame hu'ana ate'na'a kava hu'a ani
vaya'mogi lama gelefe'mo kame hu'a ne'atae.

Apaipa apakesamo kasali'niya yakana huno
hane'nige'apae'mo aigofe apakesa afi'a fatago
nehaya vaya'mo mai'nae. ° Vaya'mogi Yanisi'e
Yamalisi'e'mo hosu kava'animo agete'apae'mo,
negi kava'mo hu'na'ae, hu'a hu'naya kava hu'a
hemenimo muki vaya'mogimo ani vaya'ai hosu
kava'apimo ago age'a ha le'a agegaya'mofe'mo
mago'e hu'a afa'a humi o'apategae.

Goti ge'ale'mo atafauka alagi huvo, huno ha
pai'niya gemae

10 Nehaya'monanafa kagaemo nehuva
kava'nimo ago ageteka akame hu'mane. Ago
age'manana ali'na apaya male'nogeka ago nagege
muki afina'mo na agufa kava'mo nehufi huka ago
nagege ne'aluva ali'ya'mo'a na agufa ne'ya'mo
afole aisiyafe'mo ali'ya'mo ne'alufi huka ago
nagege Gotife'mo nagesa afi'na fatago nehugeka
ago nagege gemo no'afiya vaya'aitegamo yagu
yaga kava'mo hu'nogeka ago nagege Goti'e
konagatimogi'efe'mo nahau nayamopafi'mo
nahau'nigeka ago nagege kanamo ali'ne'nae'mo
o'atale'na atafau'na alagi hu'na mai'nogeka
ago nagege huka nage'nane. 11 Apaini hu'a
nate'nageka nagege kanamo ali'nogeka nagege
huka ago nage'nane. Nagaemo Atiyoki
taonifatinagi Lisitiya taonifatinagi Aikoniyamu
taonifatinagi hu'a hanageke vya'mo ali'a
nami'nageka nagege huka nage'nane. Ala kava
ne'mo'a muki hanageke kavapati'mo nagufamo
alino katino nate'niye. 12 He, muki vaya'mo

Yesu Kalaisipi'mo mai'ne'apae'mo Gotitefe'mo
alagepa kava'mo nehisaya vaya'aife'mo apaini
hu'a apategae. 13 Inagi hosu vaya'mogi humi
apatesaya vaya'mo mago'e mago'e hu'a hosu
kava'mo hute'a humi ne'apatesageno'ae'mo
Satani'a apakae'e'mo humi apategaiye. 14 Humi
apategaiya'monanafa kagaemo alino kaya
male'niya vekamo ago age'nana'mofe'mo afiteka
alilmana gele'mo atafauka alagi hu'neka kagesa
afika fatago hu'nana kavate'mo atafauka alagi
huka maiyo. Alino kaya male'niya vekamo ago
age'nana'mofe'mae. 15 Kagaemo aise mafa'nemo

mai'nana afinateti'mo Goti aote mukufi avo'mo
kae male'naya gemo afime afime eka hemeni

mai'nane. Goti'a ani geleti'mo kagufamo alino
katino kateno kahau vaisiyafe'mo alagepa kaipa
kagesamo alino kamisigeka Kalaisi Yesufe'mo
kagesa afika fatago hugane. 16 Muki gemo Goti
mukufi'mo avo'mo kae male'naya gemo Goti
avamusa'amo ai'niya gemo hane'niye. Alagepa
huno hapa maesiyafe'mo alino apaya ne'maleya
gemo hanege hosu kava'apimo alino apave
neliya gemo hanege alino api aino ne'apateya
gemo hanege fatago kava'mo hisayafe'mo
alino ho huno ne'apateya gemo hanege huno
hane'niye. 17 Goti'a ani geleti'mo vaya'amo alo
huno ne'apateyanage'a hai'a hapai'ne'a muki
alagepa kava'mo afa'a hugae.

4

Goti ge'amo aeka hakalo huka hapa paiyo,
huno ha pai'niya gemae

1 Ala kava netimo Yesu Kalaisi'a muki
vaya'ai apaulagale'mo afole aiteno agoti huno

apateteno'ae'mo vaya'amogitale'mo yagaino
lategaiye. Nagaemo agae aulagale'e Goti
aulagale'e'mo hu'nae'mo, 2 Goti ge'amo aeka
hakalo huka hapa paiyo. Muki afina'mo
gekamo afigefe hisaya kanale'e o'afigefe hisaya
kanale'efe'mo alo huka mai'nekae'mo, aise
afina'mo hane'niyanagi malage hutapa gemo
afiyo, huka hapa paiyo. Apakesa aliteka
apave lige'apao. Lapakaemo hosu kava'mo
osiyo, huka hapa paiyo. Goti ge'amo akame
hisayafe'mo alika he tika apato. Ani kava'mo
nehukae'mo yagu yaga kava'mo huka maime
maime ne'ukae'mo o'ataleka alika apaya malo.
3 Henaga'a kaita haugekana huno ohane'neno
vaya'aina alino hapageno ne'apataya gee'mo
ohapaugiya'mofe'mo ani agufa gemo alika
apaya malo. Apakai'api nehapaiya kava'mo
akame hute'a hapau'niya gemo afisayafe'mo
ali'a apaya ne'malaya vaya'mo apavaleli'a
ege ege hugae. 4 Lama gelefe'mo apakame'ya
amite'a alagepa ka'mo atale'a kaitene gegana
agufa gelefe'mo afigae. > Afigaya'monanafa
kagaemo muki afina'mo alagepa huka kagesamo
afi'lneka kagaikale'mo alagepa huka yagaika
ato. Hanageke ya'mo ne'alikae'mo o'ataleka
atafauka alagi huka maiyo. U'e'a hu'a alagepa
faigoko gemo ae'a hakalo hu'a hapa nepaiya
vaya'mogi ne'aliya agufa ali'ya'mo lokiya vaika
aliyo. Goti ali'ya'ale'mo mai'nana ali'yakamo
muki agufa kava'alefe'mo aliyo.

Ali'ya'mimo alagi hano hugefe'mo hiye, huno
hu'niya gemae

6 Nofi alagafati ani'mo laki'a Goti'mo
ofalinimo ne'amiya kava hu'na kola'nimo
ai'ma laki'na ma mopafi'mo atale'na visuva
kana'nimo alagi ago hogo hiya'mofe'mae.
7 Kanale kamemo Goti vaya'amogimo nehaya
agufa kamemo ago hu'nove. Nagu nagu
hu'na u'na atupale'mo he ti'nove. Apakesa
afi'a fatago nehaya gelefe'mo yagai'na
ate'nogeno afa'a hane'niye. 8 Hemenimo fatago
vaya'mogi alisaya agufa hetama'nimo alino
nate'niyanage'na aliguve. Ala kava ne'mo'a
agoti gemo alino fatago huno alino fako huno
ne'apateya vekamo afole aisiya kanale'mo
namigiye. Nagai'nige'mo o'aliguva'monanafa
muki vaya'mo eminesiyafe'mo hapau'niya
vaya'amogi'e'mo aligune.

Ge atupa gemae

9 Kayamufa valeka nagaetegamo malage
huka eno. 10 Nimasi'a ma mopafi yafeke'mo
hau'nigeno alagi ago nataleno Tesalonaika

taonifi'mo u'niye. Kilesenisi'a Galesiya
kotegamo u'niye. Taitasi'a Namalesiya
kotegamo u'niye. 11 Luki'a agai'ageke'mo

nagae'e'mo lokaeno mai'niye. @ Maki'a Goti
ali'va'mo ne'alino'ae'mo alagepa huno naha
maegaiyanagi avalelika eno. 12 Nagaemo
Tikikasi'a ali'ma atalogeno Efasasi taonifi'mo
u'niye. 13 Ekae'mo nalonoku'nimo Toloasi
taonifi'mo Kapasi nopi'mo atale'novanagi aliteka
muki muku'a'nimo alinika egana'monanafa

sipisipi agufaleti'mo alo hu'naya muku'ni'e'mo
lusi kava huno nahau'niyanagi o'ataleka
alinateka eno. 14 Alekasani'a aenimo alo nehaya
ali'yva'mo ne'aliya vekamo'a nagaetegamo alagi
hosu kava'mo hu'niye.  Ala kava ne'mo'a
anona'alefe'mo alino amigiye. 15 Agaemo
lusi kava huno ayamukiki huno lagaemo aeta
hakalo huta hapa nepauna gelefe'mo kame
huno ate'niyanagi agaefe'mo maika halove
nehuka ehekae. 16 Lomu gamani vaya'mogimo
hogote afina'mo agotimo hu'a nate'nage'nae'mo
naha maesiya gemo nehugeno'ae'mo mago
vekamo'a eno naha o'mae'nifa muki vaya'amo
ago natale'a u'nae. Inagi Goti'a hosu kava'apimo
anona'apilefe'mo o'apamisiyafe'mo nahau'niye.
17 Natale'a u'naya'monanafa Ala kava ne'mo'a
nagae nahaopale'mo lokaeno mai'neno'ae'mo
muki ge'amo ae'ma hakalo hu'na hano
hisuge'apae'mo muki alu nofi vaya'mogimo
alagepa faigoko ge'amo afisayafe'mo ayamufa
huno nate'niye. Laiyonimo'a nahaesiyafe'mo
nehigeno'ae'mo Goti'a nagufamo alino katino
nate'niye. 18 Inagi Ala kava ne'mo'a muki hosu
kavapati'mo nagufamo alino katino nateteno
koku'nmapi'mo yagaino ne'apateya Kkote'mo
navalelino haino nategaiye. @~ Muki afina'mo
ha le konali agi'amo alagi hanege hanege huno
haneno. He, lama ge. 19 Pilisila'e Akuvila'enagi
Onesifolasi afamo anaga'a'enagi hutapa ge
apamamaeyo. 20 Ilasatasi'a Kolini taonifi'mo
mai'nigeno Tolofimasi'a kaita hau'nige'na

Mailitasi taonifi'mo atale'na e'move. 21 Yasi
ne'aliya afina'mo afole aigiyanagi amalageka

huka aeka agaseka eno. Yumiyulasi'agi
Piyunenesi'agi Lainasi'agi Kiloniya'agi muki
konagatimogi'e'mogi hu'a ge nekamamae. 22 Ala
kava ne'mo'a kagae'e'mo magokepi'mo lokaeno
maino. Goti'a fiku lapa maeno lapamino. He,
lama ge.

